
Aligkhujon ay Engkhichah. 

1 Gwa anu han hempfalay an cha Aligkhujon ay Engkhichah. 

2 Hitay anu ja nun‑ahagwa cha ja namahang cha. 
3 Unot achi umuy chi at hichi hi arkhaw ja nunhapfin anu hi Engkhichah. 

4 Immuy chi apat hi pfulan ja allona hi, <<Tan munchokhoh hitay poto'.>> 

5 Unot en a ja tomo'khong. 

6 Pfumutay anu chin nahhun ja pfaniyah! 

7 Ento'khong na anu chin lema an pfapfa'pfa'niyah! 

8 Ja allon anu ahagwa na an hi Aligkhujon hi, <<Ti anagkha ay chita 

angnge an la‑ahna ja un a agkhu tomo'khong ja un hay pfaniyah hi lema. 
Una' chah pfaniyah an enahagwam?>> 

9 Ja allon anu Engkhichah hi, <<Tawwan ni'.  Ti agkhuy u innila.  Anong 

un ha‑in ja achi' podhon an pfaniyah chi empfalay ta muti tawwan ni' 
hitay khun mangephod hi takhu.  Hotti ngay aton?>> 

10 Amat hichi anu atag ja enala cha han otongngan an ho'long ja nun‑itto 
cha chin lema an pfapfa'pfa'niyah. 

11 Ja unagkhu gwa an chin me‑atloh arkhaw ja allon anu Aligkhujon ay 
Engkhichah hi, <<Ti ijuy ta ken hichi pajaw ta i munhallohallog ti hinuy 

chi podhon chi pfaniyah an mahapor an umu'‑uy hi chanum.>> 

12 Allon anu Engkhichah hi, <<Ti aa kaen, ja in‑uy mu.  Ijuy mu ay chuy 
oha an nehnot an pajaw.>> 

13 In‑uy na anu ja impfu‑aana anu ja hihallohallog chin pfapfa'pfa'niyah. 
14 Ja amat hichi anu ja enggwallang na chin ho'long ja empacheh na. 

15 Ja teneynana ja immuy hi pfalay cha ja i nangajiw. 

16 Ja unot gwa an napujaw ja immanamot ja nangan cha ja allona ay ahagwa 

na an hi Engkhichah hi, <<Inay ay chita angnge an ta an mahilip ta i 

tikhan adchiya tugwali hichin pfaniyah.  Ti chiya an homelong ta pu‑ungom 

ta i‑anamot. Unchani ja gway umuy hi aho ja nun‑a‑ana.  Ta anong kay un 
pfaniyah ja gway empfalay.>>  17 Amat hichi ja allona hi, <<Ti aa, hotti 

umuy a ta im tikhan ja peno‑ong mu ta i‑alim heto pfalay ta‑o.>> 
18 Unagkhu empacheh Aligkhjon ja immuy ja gwa an khun alon chin aha hi, 

<<Angkhay, angkhay an mappoteng chin iwwit u.>> 

19 Inalin khu chin uchumna hi, <<Tomleng, tomleng, ti chonglon Aligkhujon 

an ama ta‑o.>> 
20 Amat hichi ja napoteng chin igwit na. 

21 Ja nepallog khu chin aha ja inali na khu ja napoteng khu chin igwit 

na. 22 Napoteng ayya hichin igwit cha hon nun‑aloh‑op chin op‑op cha an 

pfaniyah hon numpfalin cha hi ung‑ungnga hon chimma‑ar cha ay chin 
pfanong. 

22 Immali chin me‑alema ja agkhuy ken pay emmatam hi ama na an gwah chi 

ha'jabna an una inu‑udhungan. 

23 Allon anu chin me‑alema hi, <<Angkhay, angkhay, an tayya an mappoteng 
chin iwwit u.>> 

24 Ja allon chin ung‑ungungnga an gwah chin pfanong hi, <<Tomleng, 

tomleng, ti chonglon ama ta‑o an hi Aligkhujon.>> 

25 Ja napoteng chin igwit na ja nun‑aloh‑op khu chin op‑op na an pfaniyah 

ja numpfalin hi ung‑ungnga ja chimma‑ar khu ay chin pfanong. 
26 Amat hichi ken ja nachalatag cha anu atag ay chuy pfanong ja khun cha 

mun‑or‑ollo‑or  chin hichihid. 
27 Ja allon Aligkhujon hi, <<Unchani adchiya ta umuja' ti anagkha ta 

achi' munnaud an matikhaw nu nga chah chi tikhaw cha.  Anagkha ta 

nabnab‑on cha an amat cha hi ung‑ungungnga.  Unchani adchiya tugwali ta 
mehnota'.>> 

28 Ja khun umu‑umuy ja nehnot ja tinnig na. 



29 Ja unagkhu tinnig chin ung‑ungungnga ja allon cha hi, <<Aay!  Ama.>> 

30 Ja he‑a‑ama‑ama cha. 
31 <<Umali a ad ni' ta agwiton cha'mi ti tan tungnin ay tay pajaw!>> 

32 Allon anu ama cha hi, <<Inay atag angnge an un aju atag numpumpfalin 

hi ung‑ungungnga!>> 

33 Ja nun‑alijana hi ahagwana an hi Engkhichah ja allona hi, <<Umali a 
akkay ni', inna Engkhichah, ta tikhan ta ta agwiton ta cha tay 

empfapfalay ta ti tan numpumpfalin cha hi ung‑ungungnga!>> 
34 Ja emponag Engkhichah chin khuna oloton ja temmagtag an umuy. 

35 Allona hi, <<Ti aa otni' atag!>> 

36 Ja una agkhu tinnig ja allona hi, <<Inay atag an nuja otni' atag an 

numpumpfalin aju hi unga!  Ta pfu‑un aju pfaniyah tatagwa!>> 

37 Allon cha hi, <<Aa, ta uma aju ta i‑abpfa cha‑mi.>> 

38 Immuy cha atag ken ja hena'gwer ama cha chin chugwa ja in‑agto na chin 
aha. 

39 Ja immuy khu hi Engkhichah an hi ina cha ja hena'gwer na chin chugwa. 

40 Ja empacheh cha ja mun‑an‑anla cha anu an mang‑uy hi pfalay cha ti 

lema mahpay an ung‑ungungnga an momponchallan. 

41 Amat hichi ja immuy cha ja tinnig inan Aligkhujon an hi Impfalla‑uwag 
ja allona hi, <<Nga chah ay chita angnge chi i ju nunpangalan hay hana 

ung‑ungungnga?>> 
42 Ja allon cha Aligkhujon ay Engkhichah hi, <<Muti hay hato mah chin 

pfapfa'pfa'niyah!>> 

43 Ja allona hi, <<Ay inay atag angnge mu hina ni' atag!>> 

44 Ja chinagwat Impfalla‑uwag chin ung‑ungungnga ja hichallachallan cha 

hichin pala‑ad ja allon cha hi, <<Uma aju atag heto ta panganun mi atag 
cha'ju.>> 

45 Ja pinarti cha ken chin manu' cha. 

46 Ja enephod cha anu an panganun. 

47 Ja he‑a'‑ama cha ken. 
48 Enala cha anu ja lenopfungan atag chicha. 

49 Ja amat hichi ja khun cha omer‑ellog. 
50 Ja natakhu cha an amin. 

51 Ja hichin anu oha ja narhin hichi ad Pfutikhi ja hichin anu oha ja 

narhin hichi ad Pfanaw. 

52 Ja hichin oha ja narhin ad Pfonto'. 

53 Ja hichin oha anu ja narhin hichi ad Pfaligwon. 

54 Ja hichin oha ja narhin heto. 

55 Ja henomlag cha ken ja cho‑or chin empfapfalay cha. 
56 Ja natakhu cha an amin ja angkhay. 

 

 


